
RAQAMLI IQTISODIYOT 
RIVOJIDA KORPORATIV 
BOSHQARUV 
FAOLIYATINING ROLI

  

Muxitdinov Ulug‘bek Diyarovich 
TDIU “Bank ishi” kafedrasi katta o‘qituvchisi

Annotatsiya: Ushbu maqolada raqamli iqtisodiyot sharoitida korporativ boshqaruv faoliyatida strategik maqsadlarni bel-
gilash va ularning bajarilishini nazorat qilish uchun zarur bo‘lgan tashkiliy tuzilma, shuningdek, boshqaruvga oid qarorlar 
qabul qilish imkonini yaratish masalalari ko‘rib chiqilgan. Bank boshqaruv organlari va boshqa manfaatdor tomonlar 
o‘rtasidagi munosabatlar majmuasi, korporativ boshqaruv organlarining vakolat va javobgarliklarini raqamli iqtisodiyot 
sharoitida taqsimlash muhokama qilingan.

Kalit soʻzlar: raqamli iqtisodiyot, korporativ boshqaruv, raqobat, boshqaruv tizimi, aksiyadorlar umumiy yig‘ilishi, aksi-
yadorlik jamiyati.
Abstract: This article addresses the necessary organizational structure for defining strategic goals in corporate governance 
under the digital economy, as well as overseeing their achievement. It also examines the relationships between bank 
management bodies and other stakeholders, focusing on the distribution of powers and responsibilities within corporate 
governance bodies and creating opportunities for decision-making in the context of the digital economy.

Key words: digital economy, corporate governance, competition, management system, general meeting of shareholders, 
joint-stock company.
Аннотация: В данной статье рассмотрены вопросы, связанные с необходимостью организaционной структуры для 
определения стратегических целей корпоративного управления в условиях цифровой экономики, контроля за их 
достижением, а также взаимоотношений между органами управления банка и заинтересованными сторонами. 
Особое внимание уделено распределению полномочий и ответственности органов корпоративного управления в 
условиях цифровой экономики и созданию возможностей для принятия управленческих решений.

Ключевые слова: цифровая экономика, корпоративное управление, конкуренция, система управления, общее 
собрание акционеров, акционерное общество.

K I R I S H
Hozirgi kunda milliy aksiyadorlik jamiyatlarida shakllangan korporativ boshqaruv respublikamiz mustaqillik 

yillarida amalga oshirilgan islohotlar jarayonida sezilarli rivojlandi. Biroq, bu rivojlanish jahon amaliyotidagi kor-
porativ boshqaruvning evolyutsion taraqqiyoti bilan taqqoslanganda qisqa muddat ichida sifat jihatdan jadal 
takomillashganini ko‘rish mumkin. Korporativ boshqaruvning shakllanishi va rivojlanishi bozor iqtisodiyotining 
taraqqiyoti va iqtisodiy tizimning shakllanishi bilan bog‘liq bo‘lib, undagi institutsional birliklar o‘rtasidagi iqti-
sodiy munosabatlarning mexanizmi asosiy ahamiyatga ega.

Raqamli texnologiyalar iqtisodiyotning tuzilmasini o‘zgartirib, an’anaviy biznes modellarini yangilaydi va 
raqobatbardoshlikni oshirib, bozorlardagi imkoniyatlarni kengaytiradi. Ayni paytda, mamlakatimizda chuqur 
iqtisodiy islohotlar amalga oshirilmoqda. O‘zbekiston Respublikasi Prezidentining 2020-yil 2-martdagi farmoni 
bilan tasdiqlangan “Ilm, ma’rifat va raqamli iqtisodiyotni rivojlantirish” yili dasturida belgilangan ustuvor vazi-
falarni bajarish, shuningdek, Prezidentning 2015-yil 24-apreldagi PF-4720-sonli Farmoni asosida zamonaviy 
korporativ boshqaruv uslublarini joriy etish bo‘yicha qabul qilingan chora-tadbirlar dasturi doirasida milliy iqti-
sodiyotni isloh qilishning ilmiy asoslarini aniqlashga yo‘naltirilgan ilmiy-amaliy taklif va tavsiyalar ishlab chiqish 
alohida ahamiyat kasb etmoqda.

M A V Z U G A  O I D  A D A B I Y O T L A R N I N G  T A H L I L I
Korporativ boshqaruv tizimida raqamli texnologiyalarni qo‘llash bugungi kunda har bir rahbar xodimning 

muhim va ustuvor vazifasiga aylangan. Shu munosabat bilan O‘zbekiston Respublikasi Prezidenti Shavkat 
Mirziyoyev quyidagicha ta’kidlaydi: “Raqamli iqtisodiyotni shakllantirish ko‘p mablag‘, infratuzilma va mehnat 
resurslarini talab etishini juda yaxshi bilamiz. Ammo bu ishni bugun boshlamasak, qachon boshlaymiz? Ertaga 
juda kech bo‘ladi. Shu sababli raqamli iqtisodiyotga faol o‘tish kelgusi 5 yildagi eng ustuvor vazifalarimizdan 
biri bo‘ladi.”

Shuni alohida ta’kidlash joizki, raqamli iqtisodiyotga o‘tish jarayonida korporativ boshqaruv masalala-
rining innovatsiyalar bilan o‘zaro bog‘liqligi turli tadqiqotlarda ko‘rib chiqilgan. Amerikalik olimlar H. Sarpa,  
A. Subramanian va K. Subramanian o‘z nazariyalarida korporativ boshqaruvning ichki va tashqi mexanizm-
lari qanday qilib innovatsiyalarga ta’sir qilishini o‘rganganlar. Ular tashqi korporativ boshqaruv mexanizmlari 
(korporativ nazorat bozori) va ichki boshqaruv mexanizmlari (menejerlik shartnomalari)ning o‘zaro bog‘liqligi 
menejerlar tomonidan innovatsiyalarni ishlab chiqish darajasiga sezilarli ta’sir ko‘rsatishini isbotlashgan.

Shuningdek, amerikalik olim H. Shadab o‘z tadqiqotlarida korporativ boshqaruv va innovatsiyalar o‘rtasi-
dagi bog‘liqlikni o‘rganib, boshqaruv tuzilmasi, aksiyadorlik kapitali qiymati va ichki nazorat masalalarini ham 
yoritib bergan. U AQSh korporativ qonunchiligining korporatsiyalarning innovatsion faoliyatiga qanday ta’sir 
qilganini tahlil qilgan.

Raqamli iqtisodiyotni xizmat ko‘rsatish sohasida shakllantirish va joriy etish murakkab jarayon bo‘lib, 
bu ko‘plab omillarga bog‘liq. Yetakchi xorijlik olimlar Don Topskott, Aleks Topskott, Pol Vigna va Maykl Keysi 
raqamli innovatsion texnologiyalarning iqtisodiyotdagi o‘rni haqida turlicha fikrlar bildirganlar. Jumladan,  
1995-yilda Don Topskott o‘zining “Raqamli iqtisod: intellektual tarmoq asridagi va’da va havf” kitobida “raqamli 
iqtisodiyot” atamasini ilk bor ishlatgan.

Mualliflar ko‘rib chiqilgan omillarni amalga oshirishda korporativ boshqaruv sohasida innovatsion tex-
nologiyalarni qo‘llash jarayonlariga yetarlicha e’tibor bermagandek tuyuladi. Shu bilan birga, O‘zbekiston  
Respublikasini yanada rivojlantirish strategiyasini amalga oshirish bo‘yicha Davlat dasturida raqamli iqtisodi-
yotga alohida urg‘u berilib: “Raqamli iqtisodiyot, ishlab chiqarishning asosiy omili sifatida, raqamli ma’lumotlar 
va katta hajmdagi ma’lumotlarni qayta ishlash hamda tahlil qilish orqali an’anaviy boshqaruv shakllariga nis-
batan ishlab chiqarish, texnologiyalar, uskunalar, saqlash, sotish, tovar va xizmatlarni yetkazib berish samara-
dorligini sezilarli darajada oshirishi mumkin”, deb ta’kidlanadi.

Shu o‘rinda mamlakatimiz olimlari, jumladan, S. G‘ulomov, T. Shodiev, Yo. Abdullaev, B. Berkinov va  
K. Abdurahmonovlar iqtisodiyotda raqamli va axborot texnologiyalarini joriy qilish, shuningdek, innovatsiyalarni 
rivojlantirish borasida katta hissa qo‘shganlar.

Shuni tan olish kerakki, o‘tgan yillarda mamlakatimizda raqamli iqtisodiyot sharoitida aksiyadorlik jamiyat-
larining korporativ boshqaruvida davlat organlari tomonidan amalga oshirilgan aralashuvlar ko‘p kuzatilgan. 
Bozor tendentsiyalariga moslashuvchanlik va sezgirlik darajasi yetarlicha bo‘lmagan holatlar ham mavjud 
edi. Xususan, davlat korxonalarini korporativ boshqarishda bozor mexanizmlarini ishlab chiqish va ularga 
zamonaviy korporativ boshqaruv usullarini, jumladan, raqamli texnologiyalarni joriy etish muhim vazifalar sifa-
tida belgilangan.

 
T A D Q I Q O T  M E T O D O L O G I YA S I

Ushbu maqolada O‘zbekiston va xorijiy mamlakatlar iqtisodchi olimlarining raqamli iqtisodiyot sharoitida 
korporativ boshqaruvni rivojlantirishni ta’minlovchi manbalar tahliliga bag‘ishlangan ilmiy asarlari o‘rganilgan. 
Tadqiqot metodologiyasi sifatida adabiyotlarning qiyosiy tahlili hamda farazni asoslash usullari qo‘llangan.

T A H L I L  V A  N A T I J A L A R  M U H O K A M A S I
Raqamli iqtisodiyotga bo‘lgan qiziqish jamiyat va iqtisodiyotda ro‘y bergan jiddiy o‘zgarishlar tufayli sezi-

larli darajada oshdi. Zamonaviy texnologiyalar va platformalar korxonalar va jismoniy shaxslarga mijozlar, 
hamkorlar va davlat tashkilotlari bilan shaxsiy muloqotni minimallashtirish hisobiga xarajatlarni qisqartirishga 
yordam berdi. Shuningdek, o‘zaro muloqotni tez va oson tashkil etishga imkoniyat yaratib, raqamli yoki elektron 
iqtisodiyotning paydo bo‘lishiga zamin yaratdi.

“Raqamlashtirish” – bu nisbatan yangi atama bo‘lib, innovatsion boshqaruv va ish jarayonlariga IT 
echimlarini jalb etishni, shu jumladan internetdan tortib, elektron hukumatgacha bo‘lgan barcha tizimlarda 
axborot texnologiyalarini qo‘llashni anglatadi.

Raqamli iqtisodiyotning oddiy iqtisodiyotdan asosiy farqlari quyidagicha misol bilan tushuntiriladi: xaridor 
noutbukni bozorga borib, naqd pul bilan sotib olsa, bu an’anaviy iqtisodiyotdir. Ammo xaridor Telegram orqali 
botdan noutbuk tanlab, elektron to‘lov tizimi orqali to‘lov qilsa va tovarni yetkazib berish xizmatidan foydalansa, 

bu raqamli iqtisodiyotdir. Bu oddiy misol orqali tushuntirilgan bo‘lsa-da, aslida hammamiz allaqachon raqamli 
iqtisodiyot ichida yashayapmiz. Masalan, maoshlarimiz plastik kartalarga tushadi, elektron to‘lov orqali xizmat-
larga haq to‘laymiz, soliq deklaratsiyalarini elektron tarzda topshiramiz va kartalar o‘rtasida pul o‘tkazamiz.

Raqamli iqtisodiyot – bu noldan yaratilishi kerak bo‘lgan mutlaqo yangi iqtisodiyot emas. Balki, mavjud 
iqtisodiyotni yangi texnologiyalar, platformalar va biznes modellari orqali yangicha tizimga o‘tkazishdir.

Belgilari:
• Yuqori darajada avtomatlashtirilganlik;
• Elektron hujjat almashinuvi;
• Buxgalterlik va boshqaruv tizimlarining elektron integratsiyasi;
• Ma’lumotlar elektron bazalari;
• CRM (mijozlar bilan o‘zaro munosabat tizimi) mavjudligi;
• Korporativ tarmoqlar.

Qulayliklari:
1. To‘lov xarajatlari kamayadi (bankka borish uchun yo‘lkira va boshqa resurslar tejaladi).
2. Tovarlar va xizmatlar haqida tez va ko‘proq ma’lumot olinadi.
3. Raqamli dunyodagi tovar va xizmatlar jahon bozoriga tezroq kirib boradi.
4. Iste’molchilarning fikrini tez olish hisobiga tovar va xizmatlar jadal takomillashtiriladi.
5. Tezroq, sifatliroq, qulayroq. Davlatning raqamli iqtisodiyotni rivojlantirish yo‘nalishini tanlagani axborot 

texnologiyalari va elektron hujjatlar aylanmasida yangi imkoniyatlar ochib berdi. “Raqamli texnologiyalar” tomon 
burilish jahon internet tarmog‘i va sifatli aloqa vositalarining rivojlanishi bilan bog‘liq.

O‘zbekistonda raqamli iqtisodiyotning rivojlanish darajasi qanday? Bugungi kunda Telegram botlari orqali 
oziq-ovqat mahsulotlariga buyurtma berish keng tarqalgan. Internet do‘konlar va elektron to‘lov tizimlari ham 
faol rivojlanmoqda, bu esa fuqarolarning elektron bitimlarga bo‘lgan ishonchini ko‘rsatmoqda. Hozirgi paytda 
foydalanuvchilar asosan kichik xarajatlarni talab qiladigan bitimlarni amalga oshirayotgan bo‘lsa-da, o‘rtacha 
xarid hajmi va yirik iqtisodiy bitimlarni raqamli texnologiyalar orqali bajarish hali rivojlanish bosqichida turibdi.

Pandemiya davrida internet infratuzilmasining rivojlanishi raqamli iqtisodiyotning tez sur’atlarda rivojla-
nishiga katta turtki berdi. Raqamli iqtisodiyotning korporativ boshqaruvda keng qo‘llanilishi iqtisodiy o‘sishni 
barqarorlashtirish va ijtimoiy-iqtisodiy holatni yaxshilashning muhim omillaridan biri bo‘lib qoldi. Innovatsion 
mahsulotlar va xizmatlarni joriy qilish jarayonlari tezlashib, samarali korporativ boshqaruv zaruriyati yana bir 
bor tasdiqlandi.

Nazariy jihatdan olib qaralganda, raqamli iqtisodiyot sohasida innovatsion faoliyatga ta’sir etuvchi omillar 
va uslubiy yondashuvlar tahlil qilindi.

 

 
 

Raqamli iqtisodiyotda innovatsion jarayonlar boshqaruviga ta’sir etu
vchi omillar 

Rivojlantiruvchi omillar To‘sqinlik qiluvchi omillar 

1. Elektron hukumatni tuzilishi; 
2. Raqamli iqtisodiyotni rivojlanishi; 
3. Ilmiy-
texnik rivojlanish va xizmat ko‘rsatishga 
extiyojning mavjudligi; 
4. AKT bozori to‘yinmaganligi; 
5. AKTni qo‘llash soxalarining cheklanm
aganligi; 
6. AKT soxasi bozor ishtirokchilarining il
miy tadqiqotlar natijasida samarali faoliya
tga erishish ishtiyoqi. 

1.Xizmatlarni ko‘rsatish samaradorligini oshi
rishga moliyaviy mablag‘larning yetarli emasli
gi; 
2.Sohadagi innovatsiyalarni qoplash muddati k
attaligi; 
3.Innovatsiyalarni joriy etishda to‘siqlarning m
avjudligi; 
4.Innovatsion loyixalarni amalga oshirishda ris
kning yuqori darajadaligi; 
5.Ilmiy tadqiqot institutlari, OTMlar va ishlab 
chiqarishning integratsiyasi sustligi; 
6.Innovatsion infratuzilmani yetarlicha rivojlan
maganligi. 

1-rasm. Raqmli iqtisodiyot sohasida innovatsion faoliyatiga ta’sir etuvchi omillar1.

1  Muallif tomonidan mustaqil tuzildi.

Raqamli iqtisodiyot sohasida innovatsion jarayonlarning rivojlanishida korporativ boshqaruv samarador-
ligini baholash uchun taklif etilgan uslubiyot asosida bugungi kundagi holat tahlil qilindi (1-jadval). Ushbu uslu-
biyat, innovatsion jarayonlar har bir bosqichida axborot bilan ta’minlash va jarayonlarni monitoring qilishda 
qo‘llaniladigan ko‘rsatkichlar guruhini shakllantirish modelini o‘z ichiga oladi.

Model quyidagi ko‘rsatkichlar orqali monitoring qilinadi:
1. Muammoni aniqlash va innovatsion g‘oyani shakllantirish bosqichi ko‘rsatkichlari:

• Onlayn murojaatlarni tahlil qilish va muammoni aniqlash;
• Raqobatchilarni o‘rganish;
• Xorijiy kompaniyalar faoliyatini tahlil qilish.

2. Texnik jihatdan hujjatlarni ishlab chiqish va tayyorlash bosqichi ko‘rsatkichlari:
• Innovatsion jarayonlar boshqaruvi konsepsiyasini rejalashtirish darajasi;
• Boshqaruv konsepsiyasini ishlab chiqish va tashkillashtirish darajasi;
• Innovatsion jarayonlarni amalga oshirish uchun hujjatlarni rasmiylashtirish darajasi.

3. Innovatsion jarayonlarni amalga oshirishni boshqarish bosqichi ko‘rsatkichlari:
• Innovatsion jarayonlarni boshqarish shaklini tanlash, ishchi guruhni shakllantirish va mas’ullarni belgilash;
• Innovatsion jarayonlarni nazorat qilish va tartibga solish;
• Innovatsion jarayonlar natijalarini ishlab chiqarishga joriy etishga taqdim qilish.

4. Innovatsion jarayonlar natijasini taqdim etish ko‘rsatkichlari:
• Demo versiyani ishga tushirish;
• Test rejimida marketing tadqiqotlarini o‘tkazish.

5. Texnologiyalar transferi va tijoratlashtirish ko‘rsatkichlari:
• Ommaviy taqdim etish yo‘nalishlarini belgilash;
• Transfer va reklama xarajatlariga investitsiyalar jalb etish.

Ushbu model innovatsion jarayonlarni samarali boshqarish va monitoring qilish imkoniyatini beradi, bu esa 
korporativ boshqaruv tizimida raqamli iqtisodiyot sharoitida raqobatbardoshlikni oshirishga xizmat qiladi.

X U L O S A  V A  T A K L I F L A R
Xulosa o‘rnida ta’kidlash lozimki, raqamli iqtisodiyot sohasiga zamonaviy korporativ boshqaruv jarayonla-

rini tezkor joriy etish, ilm-fan va texnika yutuqlarini keng qo‘llagan holda, iqtisodiyotimiz rivojlanishining muhim 
shartlaridan biridir. Globallashuv sharoitida dunyoning yetakchi mamlakatlarida raqamli iqtisodiyotning shiddat 
bilan rivojlanishi mamlakatimizning islohotlarini tez va sifatli amalga oshirish, jahon sivilizatsiyasi yetakchi-
lari qatoriga kirish yo‘lida zamonaviy innovatsion g‘oyalar, ishlanmalar va texnologiyalarga asoslangan yon-
dashuvni taqozo etadi.

Davlatning raqamli iqtisodiyotni rivojlantirish yo‘lini tanlagani axborot texnologiyalari va elektron hujjatlar 
aylanmasida yangi yo‘nalishlarni ochib beradi. Butun jahon internet tarmog‘i va sifatli aloqa infratuzilmasining 
rivojlanishi raqamli texnologiyalarga burilish uchun mustahkam asos bo‘ldi.

Biroq, o‘tkazilgan tahlillar shuni ko‘rsatadiki, ishlab chiqarishni modernizatsiya qilish, diversifikatsiyalash 
va uning hajmini oshirish borasida, shuningdek, ichki va tashqi bozorlarda raqobatbardosh mahsulotlar turlarini 
kengaytirish yo‘lida yetarlicha ishlar olib borilmayapti.

Innovatsion rivojlanish strategiyasi doirasida innovatsion jarayonlarni boshqarishni ilmiy-amaliy qoidalar 
asosida amalga oshirish va korporativ boshqaruv tizimini rivojlantirish uchun kompaniyalarning tashkiliy tuzil-
malariga bozor talablari asosida o‘zgartirishlar kiritish lozim. Raqamli iqtisodiyotning jahon miqyosidagi o‘sishi 
sababli, har qanday davlat loyihasi yagona kodlash tizimi va boshqaruvga oid axborotni aniqlash asosida kom-
pleks ravishda amalga oshirilishi kerak.

Raqamli iqtisodiyotni rivojlantirishdagi eng muhim va murakkab bosqich bu ishbilarmonlik muhitini sodda-
lashtirish, shuningdek, odamlar va biznesning davlat bilan o‘zaro muloqotiga sarflanadigan xarajatlarni qisqar-
tirishdir.

Taklif qilingan chora-tadbirlarning amaliyotga joriy etilishi O‘zbekistonda raqamli iqtisodiyotni rivojlanti-
rishda korporativ boshqaruv samaradorligini oshiradi va aksiyalashtirish jarayonining chuqurlashuviga ijobiy 
ta’sir ko‘rsatadi.

